
Ny antony iray tsy nidiran’ny Isiraelita tamin’ny lova

nomen’Andriamanitra azy dia ny tsy finoana. Izany ihany

koa no hihazona antsika tsy hahazo ny lovantsika.

Nampihatra ny toe-java-nisy azy ireo ny mpanoratra ny

Hebreo amintsika, tamin’ny filazana hoe:

"Ny teny izay efa reny dia tsy nahasoa azy,

satria tsy niharo finoana tao amin’izay

nandre." (Hebreo 4:2)

Mety ho tonga amintsika ny Tenin’Andriamanitra, nefa tsy

mitondra soa ho antsika, ary tsy mahatanteraka ny

fikasan’Andriamanitra hitahy, raha tsy ampiarahina amin’ny

finoana. Mila finoana ny fanatanterahana ny

Tenin’Andriamanitra eo amin’ny fiainantsika.

Ny andininy manaraka dia milaza hoe, “Fa isika izay nino no

miditra amin’izany fitsaharana izany” (andininy faha 3). Ny

finoana marina no mitondra antsika ho amin’ny fitsaharana.

Manana izany fitsaharan’ny finoana izany ve ianao? Efa

nahafeno ireo fepetra ireo ve ianao, sa atahorana ny hitovy

amin’ireo Isiraelita, izay nanamafy ny fony? Noho ny tsy

finoan’izy ireo, dia tsy nahazo izay rehetra

nananan’Andriamanitra ho azy ireo izy ireo. Loza tokoa raha

izany no mitranga amintsika ankehitriny! Nasehon’ilay

mpanoratra ny Hebreo mazava tsara anefa fa mety hitranga

izany — eny, ho hitranga tokoa — raha tsy mazoto miditra

amin’izany fitsaharana izany isika.

Somary lavitra kely ao amin'ny Hebreo, dia manana ny

fampiharana azo ampiharina amin'ity lesona ity isika:

“Koa aoka isika hazoto hiditra amin’izany

fitsaharana izany, fandrao hisy olona latsaka

amin’ny tsi-finoana tahaka izany koa.”

(Hebreo 4:11)

Fivoriana fampaherezam-panahy

Aoka isika hatahotra fandrao tsy hahazo
ny fitsaharana ao amin’i Kristy.

Mety ho efa nandre ahy niteny toy izao ianao: “Rehefa

mahita hoe koa ao amin’ny Baiboly ianao, dia mila mitady

hoe inona ilay hoe ‘izany koa.’” Ilay andininy eo ambony dia

miatomboka amin’ny hoe “izany koa.” Ny tiana holazaina,

dia aoka isika tsy hivily tahaka ny nataon’ny Isiraelita tao

amin’ny Testamenta Taloha. Aoka isika hiaro tena ny

amin’ny tsy finoana. Aoka isika hazoto sy hikely aina

amin’ny fandehanana amin’ny finoana, amin’ny fitandroana

sy ny fikolokoloana ny finoantsika, amin’ny fifankaherezana

sy ny fifampaherezana. Aoka isika tsy hanao ny

fahadisoana mahatsiravina sy mampalahelo izay nataon’ny

Isiraely noho ny tsy finoana. Tadidio fa misy ifandraisany

mivantana, sy antonony ny tsy finoana sy ny tsy

fankatoavana.

Misaotra Anao, Tompo ô, noho ny amin’ny teny

fampanantenana fidirana amin’ny Fitsaharanao. Manambara

aho fa ny finoana marina no mitondra ahy ho amin'ny

fitsaharana. Hatahotra aho fandrao tsy hahatratra ny

fitsaharako ao amin'i Kristy, amin’ny anaran’i Jesosy Kristy,

Amena.

"Avy amin'ny fo no
ipoiran'ny olan'ny

fiainana. Rehefa ao am-
ponao ny

lalàn’Andriamanitra,
miaina araka ny làlany

ianao."

